
MAKTABGACHA TA’LIM 
TASHKILOTLARIDA 

BOLALARNING 
TADQIQOTCHILIK 

FAOLIYATINI RIVOJLANTIRISH
Imamova Nilufar Zabiyxulla qizi

Nizomiy nomidagi O‘zMPU dotsenti, PhD

Annotatsiya: Ushbu maqolada maktabgacha ta’lim tashkilotlarida bolalarning tadqiqotchilik faoliyatini rivojlantirishning 
pedagogik ahamiyati yoritilgan. Tadqiqotchilik faoliyati orqali bolalarda mustaqil fikrlash, kuzatish, tahlil qilish, muammoli 
vaziyatlarga yechim topish hamda ijodiy yondashuv ko‘nikmalarini shakllantirish masalalari tahlil qilingan. Shuningdek, 
maqolada zamonaviy pedagogik texnologiyalar va interfaol metodlardan foydalanish asosida tadqiqotchilik faoliyatini 
tashkil etishning samarali usullari bayon etilgan. Tadqiqot natijalari bolalarning bilishga bo‘lgan qiziqishini oshirish va 
intellektual rivojlanishini ta’minlashga xizmat qiladi.

Kalit so‘zlar: maktabgacha ta’lim, tadqiqotchilik faoliyati, bolalar rivojlanishi, ijodiy fikrlash, interfaol metodlar, pedagogik 
texnologiyalar, bilish faolligi, innovatsion ta’lim.
Abstract: This article highlights the pedagogical importance of developing research activities in preschool educational 
organizations. The article analyzes the formation of children’s independent thinking, observation, analytical skills, prob-
lem-solving abilities, and creative approaches through research activities. In addition, effective methods for organizing 
research activities based on modern pedagogical technologies and interactive teaching methods are described. The 
research results contribute to increasing children’s cognitive interest and intellectual development.

Key words: preschool education, research activity, child development, creative thinking, interactive methods, pedagog-
ical technologies, cognitive activity, innovative education.
Аннотация: В данной статье раскрывается педагогическое значение развития исследовательской деятельности 
в организациях дошкольного образования. Анализируются вопросы формирования у детей навыков самостоя-
тельного мышления, наблюдения, анализа, поиска решений проблемных ситуаций и творческого подхода посред-
ством исследовательской деятельности. Также описаны эффективные методы организации исследовательской 
деятельности на основе современных педагогических технологий и интерактивных методов обучения. Резуль-
таты исследования способствуют повышению познавательного интереса и интеллектуальному развитию детей 
дошкольного возраста.

Ключевые слова: дошкольное образование, исследовательская деятельность, развитие детей, творческое 
мышление, интерактивные методы, педагогические технологии, познавательная активность, инновационное 
образование.

KIRISH
Maktabgacha yoshdagi bolalar davri inson hayotining eng muhim shakllanish bosqichi bo‘lib, aynan shu 

davrda ular dunyo haqidagi dastlabki tushunchalarini shakllantiradilar. Shu sababli ta’lim tizimi bolalarga faqat 
bilim berish bilan cheklanmasdan, balki ularning ijodiy, intellektual va tadqiqotchilik salohiyatlarini rivojlanti
rishga qaratilgan bo‘lishi zarur. 

Maktabgacha yoshdagi bolalarda tadqiqotchilik faoliyatini rivojlantirish zamonaviy pedagogik yondashuvlar 
asosida amalga oshirilishi lozim. Bu esa bolalar uchun nafaqat ilmiy-ijodiy faoliyatni boshlash, balki ularda ilmiy 
izlanish va mustaqil fikrlash ko‘nikmalarini rivojlantirishni ham ta’minlaydi.

MAVZUGA OID ADABIYOTLAR SHARHI
Maktabgacha yoshdagi bolalarda tadqiqotchilik faoliyatini rivojlantirish orqali diqqat, ong, tafakkur va xotira 

kabi psixologik jarayonlar rivojlanadi. Tadqiqotchilik faoliyati tarbiya yo‘nalishlarini rivojlantirish hamda bolalarni 
tabiat bilan tanishtirish orqali shakllanadi. 

Binobarin, “tarbiyaning tabiatga mosligi haqidagi fikr dastlab Aristotel asarlarida uchraydi, lekin u bu 
masalani batafsil yoritmagan. J.J. Russo, I.G. Pestalotsi, A. Disterveg asarlarida ham tarbiyaning tabiatga 
uyg‘unligi haqida fikr yuritiladi, biroq ular tarbiyaning tabiatga uyg‘un bo‘lish masalasini turlicha talqin qiladilar”.

TADQIQOT METODOLOGIYASI
Maktabgacha ta’lim tashkilotlarida o‘yin yetakchi faoliyat turi bo‘lishi bilan bir qatorda, tadqiqotchilik faoli-

yati ham muhim ahamiyat kasb etadi. Tadqiqot faoliyatini amalga oshirish orqali maktabgacha yoshdagi bolalar 
quyidagi muhim ko‘nikmalarga ega bo‘ladilar:

1.	 Muammoni aniqlash – vaziyatdagi yechim talab qiladigan masalani anglash va uni aniq belgilash;

2.	 Tushunish va maqsad qo‘yish – ma’lumotni anglash, mazmunini idrok etish hamda uni amalda qo‘llay olish, 
bajarilishi kerak bo‘lgan vazifani aniq belgilash va unga erishishga yo‘naltirilgan harakatlarni rejalashtirish;

3.	 Obyekt yoki hodisani tahlil qilish – uning tarkibi, xususiyatlari va sabab-oqibat bog‘liqliklarini ajratib 
o‘rganish;

4.	 Narsa-buyumlarning muhim xususiyatlari va ular orasidagi aloqadorlikni tushunish – predmetlarning asosiy 
belgilarini ajratish hamda ularning o‘zaro bog‘liqligini anglash;

5.	 Farazlarni ilgari surish – hodisa yoki vaziyat haqida taxminlar bildirish va ularni tekshirishga intilish;

6.	 Mustaqil faoliyat uchun jihoz tanlash – vazifaga mos vositalarni ongli ravishda tanlash va ulardan to‘g‘ri 
foydalanish;

7.	 Xulosa chiqarish – olingan ma’lumotlarni umumlashtirib, yakuniy natija va fikrga kelish.

TAHLIL VA NATIJALAR
Maktabgacha yoshdagi bolalarning tadqiqotchilik faoliyatini rivojlantirishning samarali vositalarini ilmiy 

jihatdan izlash nazariy va amaliy yechimlarni talab qiladigan muhim masalalardan biridir. Maktabgacha yosh-
dagi bolalarning kognitiv qobiliyatlarini rivojlantirishning mumkin bo‘lgan vositalari orasida tadqiqotchilik faoliyati 
alohida e’tiborga loyiqdir. Maktabgacha yoshdagi bolaning yangi taassurotlarga bo‘lgan ehtiyoji uni o‘rab turgan 
atrof-olamni anglashga yo‘naltirilgan uzluksiz tadqiqotchilik (izlanuvchanlik) faoliyatining paydo bo‘lishi va rivoj
lanishiga asoslanadi. Tadqiqotchilik faoliyati qanchalik xilma-xil va qizg‘in bo‘lsa, bola shunchalik ko‘p yangi 
ma’lumot oladi hamda tezroq va to‘liqroq rivojlanadi.

Maktabgacha yoshdagi bola o‘zi eshitgan va ko‘rgan narsalarni amalda bajarganida, shu sohadagi 
bilimlarni mustahkam va uzoq vaqt esda qoladigan tarzda o‘zlashtiradi. Bolalar tabiatan kashfiyotchilardir, ular 
tashqi muhitni, o‘zlarini o‘rab turgan dunyoni katta qiziqish va hayrat bilan kashf qiladilar. Tarbiyaning tabi-
atga moslik tamoyilini birinchi marta Y.A. Komenskiy nazariy va amaliy jihatdan ishlab chiqqan. Komenskiy 
inson tabiatning bir qismi bo‘lib, u tabiatning eng asosiy umumiy qonuniyatlariga bo‘ysunadi, deb hisoblaydi. 
Uning fikricha, tabiat qonuniyatlari o‘simliklar va hayvonot olamiga ham, shuningdek, insonga nisbatan ham 
o‘z ta’sirini ko‘rsatadi. Komenskiy o‘rta asr pedagogikasidan farqli ravishda bolaga aqliy tarbiya berishni muhim 
vazifa deb hisoblagan. K.D. Ushinskiy ham shunday ta’kidlaydi: “Kishi kamolotga yetgan bo‘lishi uchun uning 
aqliy, jismoniy va axloqiy o‘sishi bir-biriga uyg‘un bo‘lishi kerak”.

Buyuk ajdodimiz, o‘z davrining faylasufi va tabibi Ibn Sino esa aqliy va axloqiy tarbiya bilan bir qatorda 
inson kamolotida jismoniy tarbiyaning muhim ahamiyatini ham nazariy, ham amaliy jihatdan tahlil qilgan. U 
jismoniy mashqlar, ovqatlanish, uyqu va badan tozaligiga rioya qilish inson salomatligini saqlashda asosiy omil-
lardan biri ekanligini ilmiy asoslab bergan. Bundan ko‘rinib turibdiki, insonning kamolga yetishishida sog‘lom 
turmush tarzining ahamiyati katta.

Ta’lim-tarbiyani bolalarga puxta singdirish, ularda tadqiqotchilik faoliyatini rivojlantirish, tarbiyalanuvchilarni 
jamoa bilan ishlashga o‘rgatish hamda ularga barcha tarbiya yo‘nalishlarini singdirishning asosiy maqsadi 
bolalarni komil inson etib tarbiyalashdan iboratdir. “Forobiy ta’lim-tarbiyaning asosiy vazifasi jamiyat talablariga 
javob bera oladigan va shu jamiyat uchun xizmat qiladigan yetuk insonni tarbiyalashdan iborat”, deb hisoblaydi.

Forobiy ta’lim-tarbiyaga ilmiy ta’rif bergan olimlardan biri sanaladi. Unga ko‘ra, ta’lim insonga o‘qitish va 
tushuntirish asosida nazariy bilim berish, tarbiya esa muayyan hunarni egallash uchun zarur bo‘lgan axloqiy 
me’yorlar hamda amaliy malakalarni o‘rgatishdir. Ta’lim asosan so‘z va o‘rgatish orqali amalga oshiriladi. 
Tarbiya esa amaliy faoliyat, tajriba, ish-harakat va kasb-hunar ko‘nikmalarini shakllantirish orqali yuzaga keladi.

I.P. Pavlov tadqiqotchilik va kuzatuvchanlikni ilmiy bilishning asosiy sharti deb hisoblagan. Pavlov tashkil 
etgan biologiya stansiyasi binosining peshtoqiga “Kuzatuvchanlik va yana kuzatuvchanlik” degan hikmatli 
so‘zlar bejiz yozilmagan.

K.D. Ushinskiy kuzatuvchanlikni rivojlantirish vazifasiga katta ahamiyat bergan. U: “Agar ta’lim bolalarning 
aqlini o‘stirmoqchi bo‘lsa, ularning kuzatuvchanlik qobiliyatini mashq qildirish kerak”, deb yozgan. Shuning 
uchun ham o‘sib kelayotgan yosh avlodda tadqiqotchilik va kuzatuvchanlikni tarbiyalash pedagogikaning 
muhim vazifalaridan biridir.

Bola narsalar bilan faol ish-harakat qilar ekan, ularning turli xossalarini, ya’ni shakli, kattaligi, qattiqligi, 
yumshoqligi, og‘irligi va yengilligini yaxshiroq anglab oladi. Bola dastlab narsalar bilan bevosita amaliy faoliyat 
olib borish orqali ularning xususiyatlarini o‘rganadi, keyinchalik esa bu xususiyatlarni faqat ko‘rish orqali ham 
ajrata oladigan darajaga yetadi. Masalan, 2–3 yoshli bola olmani ko‘rganida uning rangi, shakli, kattaligi, mazasi 
va o‘zidan qanday masofada joylashganligini anglay oladi. 

Maktabgacha tarbiya yoshidagi bolalar hayotida o‘yin muhim o‘rin tutadi. O‘yin bolalarning tabiatiga xos 
bo‘lgan harakatchanlik va faoliyatga intilish ehtiyojidan kelib chiqadi. O‘yin faoliyati bilish, ijtimoiy va estetik 
ehtiyojlar ta’sirida tobora kuchayib boradi. Bola o‘ynar ekan, atrof-muhit bilan bevosita va faol aloqaga kirishadi, 
o‘z o‘yinida voqelikni aks ettiradi hamda shu voqelikka mos ravishda harakat qiladi.

Ushinskiy: “Bola shakllar, ranglar, tovushlar, umuman olganda, sezgilar orqali fikr yuritadi”, deb ta’kidlagan. 
Kichik guruh bolalarida fikrlash jarayonlari sodda nutq orqali namoyon bo‘ladi. Bu nutq ko‘pincha o‘z-o‘ziga 
murojaat qilish shaklida kechadi. Fikrlash jarayonlari ayni paytda idrok qilinayotgan narsalar bilan bog‘liq bo‘ladi. 
Bu yoshdagi bola narsalarni taqqoslaydi, o‘yinchoqlarni qismlarga ajratib tahlil qiladi, kubiklar yoki cho‘plardan 
turli shakllar yasab sintez qiladi, buyumlarni rangiga qarab guruhlaydi va umumlashtiradi. Ijodkorlik esa inson-
ning ijodiy qobiliyatlari va imkoniyatlari bilan chambarchas bog‘liqdir. Qobiliyatlar turli faoliyat turlarida namoyon 
bo‘ladi va rivojlanadi.

Bu yoshdagi bolalar hali o‘z oldilariga aniq maqsad qo‘ya olmaydilar hamda harakatlarini to‘liq rejalashtira 
olmaydilar. Biroq ular idrok etish va harakat qilish jarayonida fikrlashni ham rivojlantiradilar. Maktabgacha 
tarbiya yoshidagi bola faqat o‘zi idrok qilgan va tasavvur qila oladigan narsalar haqida tushunchaga ega bo‘ladi. 
Ishlab chiqilgan va yaratilgan o‘quv-metodik majmualar yuksak ma’naviyatga ega, har tomonlama rivojlangan 
shaxs modelini shakllantirish tizimida muhim ahamiyat kasb etadi.

XULOSA
Umuman olganda, maktabgacha tarbiya yoshidagi bola tevarak-atrofdagi narsalarga qiziqadi va ularni 

chuqurroq bilishga intiladi. Bu esa uning tafakkurini faollashtiradi. U yangi narsalarni tomosha qilishni, ushlab 
ko‘rishni hamda o‘zi tushunadigan mavzular haqida aytib berilgan yoki o‘qilgan hikoyalarni tinglashni yoqtiradi. 

To‘g‘ri tarbiya berilgan taqdirda bola yetti yoshga yetganida mantiqiy tafakkurning elementar shakllarini, 
hukm va xulosa chiqarishning asosiy turlarini o‘zlashtirib oladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

